
1. Inleiding

Die gelowige is baie keer versigtig om te getuig as gevolg van een, of meer van die volgende redes (onder andere):

· Bang is vir verwerping

· Bang is dat hy/sy vasgevra word, met ander woorde dat daar nie oor genoeg kennis van die Bybel beskik word nie

· Nie seker is van hoe om te getuig nie, waar om te begin nie

Bostaande voorbeelde is relevant wanneer die gelowige dink dat daar uit eie krag getuig moet word.

2. Wie is dan ons Leermeester?

Wanneer ons besef dat Christus, die Woord van God, ons Leermeester is, en dit Hy is wat ons help deur die werking van die Heilige Gees, dan behoort ons te besef dat ons slegs binne konteks van die Evangelie van Christus behoort te getuig. Dit is wonderlik om te besef dat ek nie deur my eie slimheid hoef te probeer getuig nie, maar juis die Skepper van die heelal moet toelaat om deur my te getuig. Indien ons op ons eie dwaalleer probeer bestry, veg ons ‘n verlore stryd. Christus het reeds die Bose aan die kruis oorwin. Getuig in geloof oor wie Christus is en wat Hy vir ons gedoen het, dan is Christus jou Leermeester.

Paulus skryf aan Timoteus in 2 Timoteus 2:14-17:”14Hou aan om die gelowiges aan hierdie dinge te herinner en vermaan hulle ernstig voor God om op te hou stry oor woorde. Dit het geen nut nie en is net skadelik vir die hoorders. 15Lê jou daarop toe om jou tot beskikking van God te stel as ‘n arbeider wat die goedkeuring van God wegdra, ‘n arbeider wat hom vir sy werk nie hoef te skaam nie, wat die woord van die waarheid suiwer verkondig. 16Maar die onheilige en sinlose praatjies moet jy vermy, want dié wat dit versprei, sal nog vêrder in goddeloosheid verval, 17en hulle woorde sal voortvreet soos kanker…..”
Deur Jesus Christus ontvang ons verstand om die Here te ken: 1 Johannes 5:20: "En ons weet dat die Seun van God gekom het en ons verstand gegee het om die ware God te ken; en ons is in die ware God, in sy Seun, Jesus Christus. Hy is die ware God en die ewige lewe."
Dit is duidelik dat die Waarheid nie gevind kan word binne die mens self nie. Ons kan ons hoe lank besig hou met slim redenasies en filosofie (wysheid), dit sal ons nie nader aan God bring nie. 1 Korintiërs 4:20: “Die koninkryk van God is immers nie ‘n saak van praatjies nie, maar van krag.”
Sien Jesus se woorde soos aangeteken in Matteus 23:8-10: “8Maar julle moet julle nie ‘rabbi’ laat noem nie; net Een is julle Leermeester en julle is almal broers. 9Moet niemand hier op aarde as ‘vader’ aanspreek nie, want Een is julle Vader: die Vader in die hemel. 10Julle moet julle nie ‘leiers’ laat noem nie, want Een is julle Leier: die Christus.” 
Honderde jare voor Christus getuig die psalmdigter soos volg: Psalm 94:12-13a: "12Dit gaan goed met die mens wat deur U opgevoed word, Here, vir wie U onderrig in U woord 13aen vir wie U rus gee na tye van teëspoed."
3. Onthou ons getuig oor die Waarheid, Jesus Christus
Jesus is die Woord van God, Hy is- en was ewig, Hy is duidelik deur die Ou Testament geopenbaar en was ook Self as die Engel van die verbond betrokke: Miga 5:1-2 (geskryf ongeveer 730 jaar voor Christus): “1Maar jy, Bethlehem-Efrata, jy is klein onder die families in Juda, maar uit jou sal daar iemand kom wat aan My behoort en hy sal in Israel regeer. Sy begin lê ver terug, in die gryse verlede! 2Hy sal sy mense ‘n kort rukkie prysgee, so lank as wat dit neem vir ‘n vrou om ‘n kind in die wêreld te bring. Dan sal dié uit sy familie wat die ramp oorleef het, terugkom na die Israeliete toe. 3Hy sal na vore kom en sy volk lei deur die krag wat die Here hom gee, deur die sterkte van die Naam van die Here sy God. Hulle sal woon tot in die uithoeke van die aarde, want hulle leier sal sterk wees. 4Hy sal vrede bring…..” 

Ons lees op baie plekke in die Bybel dat Jesus self bevestig het dat die profete oor Hom geskryf het: Lukas 24:44-45: “44Daarna sê Hy vir hulle: ‘Dit is die betekenis van die woorde wat Ek vir julle gesê het toe Ek nog by julle was, naamlik dat alles vervul moet word wat in die wet van Moses en in die profete en psalms oor My geskrywe is.’ 45Toe open Hy hulle verstand om die Skrif te verstaan.”
Ons word deur die genade opgevoed om met godsvrug te lewe. Met ander woorde, tot eer van God. Paulus verduidelik in Titus 2:11-13: “11Die genade van God wat verlossing bring, het aan alle mense verskyn. 12Dit voed ons op om die goddelose lewenswyse en wêreldse begeerlikhede te laat vaar en met selfbeheersing,  opregtheid en godsvrug in die teenswoordige wêreld te lewe, 13terwyl ons uitsien na die gelukkige dag wat ons verwag. Op daardie dag sal die heerlikheid van ons grote God en Verlosser, Jesus Christus verskyn.”
Wanneer ons die Woord van God bestudeer, sal die Here ons dus opvoed om Hom te leer ken. Die Here word ons Leermeester deur die werking van die Heilige Gees wat die Woord (Jesus Christus, Sy Aangesig) aan ons openbaar.
Jeremia 24:7: “Ek sal hulle die insig gee om My te ken. Ek is die Here! Hulle sal My volk wees, en Ek sal hulle God wees, want hulle sal heelhartig na My toe terugkom.” 

Wanneer ons hierdie pad met Jesus stap, gaan Sy lewe ons binne. 2 Petrus 1:3-4: “3Sy Goddelike krag het ons alles geskenk wat ons nodig het om te lewe en Hom te dien. Dit kom deur deurdat ons Hom ken wat ons geroep het deur Sy heerlikheid en mag. 4Deur dit te doen, het Hy ons kosbaarste en allerhoogste gawes geskenk wat Hy belowe het. Daardeur kan julle die verderf ontvlug wat deur begeerlikheid in die wêreld werksaam is, en deel kry aan die Goddelike natuur.” 
Soos wat die offerdiere se liggame gesny is, ook tydens die aangaan van die verbond (Sien Genesis 15), so is Jesus se liggaam vir ons verbrysel sodat ons Hom kan ken en gered kan word. Vandag is die gelowige se hart gesny en wil die Here dien, hy wil van die Here ontvang. Romeine 2:28-29: “28Nie hy is ‘n Jood wat dit uiterlik is nie, en nie dit is besnedenheid  wat uiterlik aan die liggaam gedoen is nie. 29Nee hy is ‘n Jood wat dit innerlik is, en dit is besnedenheid wat in die hart gedoen is deur die Gees, nie volgens die wetsvoorskrifte nie. So iemand ontvang lof, nie van mense nie, maar van God.”
‘n Verbondskind kan uitgeken word aan ‘n hart wat die Here wil dien! Geloof in Jesus Christus kom eerste. Daardie geloof veroorsaak dat die Gees van God in ons werk:
1 Johannes 2:27: “Wat julle egter betref, die Gees waarmee Hy julle gesalf het, bly in julle, en julle het niemand anders nodig om julle te leer nie. Sy Gees leer julle alles, en wat Hy julle leer, is die waarheid en geen leuen nie. Ja, soos Hy julle geleer het, moet julle in die Seun bly.”
‘n Ooggetuie van die lyding van Jesus Christus en ook apostel van Jesus Christus sê as volg in 2 Petrus 1:8-9: “8As julle dit alles besit en dit neem steeds toe, sal julle met ywer en met vrug ons Here Jesus Christus beter leer ken. 9Iemand wat hierdie dinge nie sy eie gemaak het nie, is kortsigtig; nog erger, hy is blind en het vergeet dat hy van sy vroeëre sondes gereinig is.”
4. Ons getuig in liefde op grond van die genade van die Here wat vir ons redding gebring het
1 Korintiërs 13:1…….: “Al praat ek die tale van mense en engele, maar ek het geen liefde nie, het ek ‘n klinkende metaal, ‘n galmende simbaal geword……. al deel ek uit, al gee ek my liggaam prys…..dit is vriendelik; nie afgunstig nie, nie grootpraterig nie, nie verwaand nie…dit handel nie onwelvoeglik nie, soek nie eie belang nie, is nie liggeraak nie, hou nie boek van die kwaad nie…….die liefde vergaan nooit nie….geloof, hoop en liefde bly, hierdie drie. En die grootste hiervan is die liefde!”
1 Johannes 4:7-8: “7Geliefdes, ons moet mekaar liefhê, want liefde kom van God, en elkeen wat liefhet, is ‘n kind van God en ken God. 8Wie nie liefhet nie, het geen kennis van God nie, want God is liefde. 9Hierin is God se liefde vir ons geopenbaar: Sy enigste Seun het Hy na die wêreld toe gestuur sodat ons deur Hom die lewe kan hê. 10Werklike liefde is dit: nie die liefde wat ons vir God het nie, maar die liefde wat Hy aan ons bewys het deur Sy Seun te stuur as versoening vir ons sondes.”
Sonder hierdie liefdesverhouding met die Here is die persoon net waar die Satan hom wil hê – sonder God. So ‘n persoon moet staat maak op sy/haar eie kragte.
In sy boek, “Captured by Grace”, sê Dr David Jeremiah (p.171) dat indien liefde die eienskap is wat God die beste beskryf, dan is genade (grace) die een wat daardie liefde aan ons beskikbaar maak. Die genade van die Here werk op grond van liefde, en nie op grond van koue berekeninge nie. Dit bring liefde in bereik van almal, verlede en hede (Sien ook Titus 2:11-12).
Elkeen van ons se liefdesverhouding met die Here is uniek. Dit veroorsaak ‘n persoonlike getuienis van wat jou unieke verhouding met die Here aan jou lewe gedoen het. Indien ‘n geliefde van jou sou sterf, kan geen ander liefde daardie besondere liefdesverhouding wat jy gehad het vervang nie! Al is dit hoe besonders. Want dit was ‘n unieke verhouding. Wat het in jou lewe verander toe jy besef het dat Jesus Christus werklik aan die kruis gesterf het tot vergifnis van jou sondes? Daardie openbaring vat ons weg van ons eie sogenaamde prestasies en plaas die fokus op die genade van die Here. Dit vestig juis die wonderlike besef van die unieke liefdesverhouding wat die Here met my as persoon het.
Die magtige teenwoordigheid van die Gees van die Here in my lewe, laat my besef wat my afhanklikheid is van die Here se genade en liefde. Dit bring my nader aan ander mense om aan ‘n ander persoon die keuse vir die Waarheid, Jesus, te bied, in plaas van een of ander dogma. Dit gee aan die ander persoon die geleentheid om, getrou aan ‘n ware liefdesverhouding, uit vrye keuse te kies vir die Bruidegom.

In Lukas 5:34 word getuig van Jesus se woorde: “Toe sê Jesus vir hulle: ‘Kan julle dan die bruilofsgaste laat vas terwyl die Bruidegom by hulle is?’”
Jesus se broer sê in Jakobus 5:16: “Bely julle sondes eerlik teenoor mekaar en bid vir mekaar, sodat julle gesond kan word.”
Die Bruidegom, Jesus Christus, raak deel van ons lewens. Hy maak ons gesond, teëspoed word opvoeding, hartseer word omskep in liefde, eensaamheid word teenwoordigheidsbesef, ouderdom word kinderlike liefde, afsterwe word ‘n avontuur.
Ons verbly ons oor getuies soos John Newton wat slawe doodgemaak, of verkoop, het. En tog getuig hy hoe die Here sy lewe verander het – Amazing Grace!! Ons verheug ons oor Paulus, wat Christene vervolg het, se getuienis hoe die Here sy lewe verander het en hy die grootste evangelis geraak het van alle tye.

Kom ons getuig van die hoop wat in ons lewe !!!
Psalm 33:20-22: “20Ons vertrou op die Here: Hy is ons hulp en ons beskermer. 21Ja, in Hom is ons hart bly, op Sy heilige Naam vertrou ons. 22Hou U liefde oor ons, Here, want ons stel ons vertroue in U.”

